
Módóga, Adam tóba kol 
ngizwasilürr “Ib”, zitülkus wa 
blaman arrólab aipbobat warilürr.



Da módóga, gwar wa kari 
ilklió-bülión gyagüpitótóke pam 
koke yarilürr blaman molpokodó 
nurr lardógab, ⌊Lod⌋ God ne kla 
tómbapónórr. Wa kol umtinürr wagó, 
“God ia amkoman bóktanórr nugup ngórr 
alogum blaman nugupdügab ini didiburrdü?”



Da kola bóktanórr 
gwardó wagó, “Ki wa 
eloli blaman nugup 
ngórr ini didiburrdü. 
A God igó yarilürr wagó, ‘Didiburr aodó 
nugupdügab, e sab ngórr alogu, akó amurr 
ta amurrgu! E ne nóma tónggapóni, e sab 
nurrótóki.’”



Gwara bóktanórr 
koldó wagó, “E sab 
kokean nurrótóki! 
A God umula wagó, 
e sab nóma elo-i, yabü ilküpa sab babzeli: 
e sab morroal akó kolae umul baini, God 
tüóbzane.”



Kola nóma esenórr, ene nugup ngórr 
morroal kwarilürr alom akó morroal 
obzek kwarilürr, oya wirrian ubi 
yarilürr ⌊wirri gyagüpitótók⌋ apadóm, 
da wa nugup ngórr we aginürr, da 
ngibürr poko elorr. 
Wa akó tóba müór 
ngibürr poko we 
iliónürr, wankü 
nótó yarilürr, 
da wa ta 
elorr. 



Ibü nizanab ilküpa babzelórri, da i 
ugón umul bairri wagó, i kakapuramli. 
Da i tibiób ngablaom tib ⌊pig⌋ nugup 
pórngae-e kurr nis nürrgüprri.



Da Lod God pamdó we 
górrganórr wagó, “Ma ia negla?” Pama 
wagó, “Ka marü tótók gógóram arrkrrua 
didiburrdü, da ka gum namüla, zitülkus 
ka kakapurla. Da ka igósidi tünika.”



God we bóktanórr wagó, “Marü nótó 
müzazile igó, ma kakapurla? Ia ma eloa 
ene nugupdügab, ka marü ne arüng 
bóktan mókyarró alogum?”



Pama we bóktanórr wagó, “Ma ne kol tungrinürr 
kankü, kürü ngibürr wató küline ene nugup 
ngórrdügab, da ka we eloa.” Lod God ene 
kol umtinürr wagó, “Ini ia pokoa? Ma ia 
larógóm tónggapóna?” Kola bóktan 
yalkomólórr wagó, “Kürü gwara 
ilklió küline, da ka igósidi 
amkoman kuri eloa!”



Da Lod God pam tóba kolpükü 
zirrapónórr Iden Didiburrdügab, 
tüp kesu angónóm oya nólgab 
tónggapónórr. 



Da wa ibü Iden Didiburrdügab we 
kolanókyanórr. Abüsa nólgab 
banikda, wa wirri arüng anerruzan 
kla irrbünürr akó darrpan ur 
ulitpükü gazirr turrik. 



Ene turrika ongang bapólórr akó 
balkomentóbalkomen yarilürr ene 
ngarkwat-koke arról gail nugupan 
kwat murrausüm.



Adam tóba kolpükü umtulürr, kola bikóm we ipadórr. 
Da siman olom we ilngumilürr, ngi Kein. Wa ene ngi 
ekyanórr, zitülkus wa oyakwata igó bóktanórr 
wagó, “⌊Lodón⌋ tangbamtindügab 
ka pam olom ilngumila!” 



Solkwat oya zoret we ilngumilürr, Eibolón. Eibol wa 
⌊gout⌋ a ⌊sip⌋ ngabkan pamóm bainürr, a Kein ama wa 
ngaon pamóm bainürr. 



Darrpan ngürr Kein ngibürr alo kla simarrurr, tóba 
apapdó ne kla abülürr, urdü amselóm Lodón akyanóm. 
Da Eibol tóba ngibürr ngaensingül 
babótórrón sipdügab olgol murr 
we simarrurr, urdü amselóm, 
akyanóm. 



Lod Eibolón morroal tonarre esenórr, wa ne ⌊gyaur 
kla⌋ simarrurr. A wa Keinün morroal tonarre koke 
esenórr, wa ne gyaur kla simarrurr. 
Da Keinün wirri ngürsila we simiógürr, 
akó oya mólmónapükü tupürr.



Kein bóktanórr tóba zoretódó Eibolka wagó, 
“Nau, mi kya aum kóbó aurri pórrpótyapdó.” 
I olazan namülnürri, Kein Eibolka ara 
seprranórr, da we emkalórr 
büdülümpükü.



Da Lod Keinün imtinürr wagó, “Marü zoret Eibol ia 
nega?” Wa bóktan yalkomólórr wagó, “Ka umul-kókla! 
Ka ia kólba zoret ngakan pamla?” carin. Módóga, Kein 
Lodón obzekdógabi we bumanikürr, 
da Nod tüpdü we ngyabelórr, 
Iden bwóbdü abüsa 
nólgabi banikda.



Adam akó tóba kolpükü umtulürr, da wa akó darrü 
siman olom ilngumilürr. Wa ngi ngyesilürr Set, 
inzan bóktanpükü wagó, “God akó kürü 
darrü olom kuri kókyene, Eibolón pabodó, 
Kein noan emkalórr.” 



Setón amtómól kakóm, Adam akó 800 pailüm 
ngyabenórr, akó ngibürr simanal a ópal olmal 
nósenóp. Da módóga, Adam blaman kókó 930 
pailüm ngyabenórr, da wa we nurrótókórr.



Lod igó esenórr, paman kolae kari koke   
   yarilürr ini tüpdü, akó oya moboküpa 
ne kla gyagüpi amalórr, wata kolaean 
yarilürr metat. Da Lod bóktanórr 
wagó, “Ka sab ini blaman 
pamkolpam, ka nibiób 
tómbapórró, 

                                             blaman pabzuo 
                                             ini tüpdügab.” 



“Pamkolpam tibióban koke: tüpdü agóltagól 
  elklaza, ngübyón elklaza, akó kwitüm 
  póyae. Ka gyaurla kótó tómbapórró.” 



A Lod wata Noaka morroal esenórr tóba 
obzek kwata. Noan aüd olmal kwarilürr, 
ngi Syem, Am, akó Zeipet.



2 60

Godón moboküpdü wirri ubi yarilürr ini 
tüpan pamkolpamdó, igósüm wa kürü ibü 

kókyanórr, tóbanan darrpanan olom, 
kürü amkoman nidi kangurre, 
kokean bamrükrre, a i ma sab 

              ngarkwat-koke arról 
                     ipüdórre.



Rrom 3:23 blaman pamkolpama kolae tonarr tómbapórre 
akó blaman igósidi gaodó kokeako Godón 

⌊wirri kómal zyón⌋ amrranóm. 

Rrom 6:23 Zitülkus módóga, kolae tonarran darrem 
ngarkwat-koke büdüla, a Godón ⌊gyaur⌋ kla módóga, 
ngarkwat-koke arról Kerriso Yesu mibü Lodkama.

Ibrru 9:27 God ngaen ingrinürr wa, blaman pamkolpama 
wata sab darrpan mün nurrbarile, akó ene kakóm, 

God sab ibü zaz nirre. 

Epesus 2:8,9 Zitülkus módóga, ene Godón gail 
tonarrdógabi e zid bairrünakla, yabiób amkoman 

bangundügabi. Ene igó kokea igó, e darrü kla 
tónggapónarre Godón yabü zid bainüm, a yabü zidbain 
Godón ⌊gyaur klame⌋. God yabü koke zid ninóp yabiób 

tórrmendógabi, igósüm darrü oloma koke 
ki ikub bagür yarile. 



Rrom 10:9,10 Ene bóktan inzana wagó, ma ne nóma 
bóktono moba taepurri wagó, “Yesu wa ⌊Lode⌋,” akó 

moboküpdü amkoman angun namulo igó, God oya 
irsümülürr büdüldügab, marü sab zid mine. 

Zitülkus módóga, tóba moboküpi nadü oloma Yesun 
amkoman yangune, da God oya igósidi dümdüm tonarr 

olomóm ine. Akó tóba taepurri nadü oloma bóktóne igó, 
Yesu wa Lode, da God oya igósidi zid ine. 

Zon 3:16,17 Godón moboküpdü wirri ubi yarilürr ini tüpan 
pamkolpamdó, igósüm wa kürü ibü kókyanórr, tóbanan 
darrpanan olom, kürü amkoman nidi kangurre, kokean 
bamrükrre, a i ma sab ngarkwat-koke arról ipüdórre. 

God tóba olom ini tüpdü igósüm koke zirrsapónórr 
pamkolpam zaz bainüm akó ⌊kolaean darrem⌋ aliónüm, 

a wa ibü zid bainüm zirrsapónórr.



1 Zon 5:11-13 Akó ini wa ene bóktana: God mibü 
⌊ngarkwat-koke arról⌋ tülinóp, akó ini arról oya 

Olomdóma. Olom asi noakama, oya ngarkwat-koke arról 
asine; Godón Olom babul noakama, oya ngarkwat-koke 
arról babula. Ka ini elklaza yabüka wialómdóla, Godón 
Oloman ngi amkoman nidi angundako, igósüm e umul 

kwarilo igó, yabü ngarkwat-koke arról asine. 

